
1. Ripoti o lologa o le Taulaga i Apia. 
 
Ua talia e le Kapeneta le Lipoti a le Matagaluega o Punaoa Faanatura & Siosiomaga e 
faatatau i lologa o le Taulaga o Apia i le aso 25 Ianuari, 2008. 
 
Ua faatulagaina nei ni fuafuaga e ono tau foia ai mafatiaga i lologa i le taimi lata mai, e 
faapei o le: Faamalosia o polokalame faalauiloa mo le faaaogaina o auaunaga mo le aoina 
o le lapisi; fausia o talivai o vaitafe; faamalosia o polokalame faamama alavai; fausia o 
alavai tuusa’o i le sami. 
 
Mo le aga’i i le lumanai, o le a faamaea le tapenaga o le Fuafuaga o Lamatiaga o Lologa, 
(Flood Hazard Plan) e faatulaga lelei ai matafaioi a Matagaluega ma Faalapotopotoga a le  
Malo, Faalapotopotoga Tumaoti, le Aufaipisinisi ma tagata lautele, e agai ai lologa. 
 

2. Sainia e Samoa le Feagaiga Faavaomalo mo le puipuia o Aia Tatau. 
 
Ua faamaonia e le Kapeneta le sainia e Samoa o le Feagaiga Faavaomalo mo le puipuia o 
Aia Tatau a Tagata (International Covenant on Civil and Political Rights) lea na pasia e 
Malo Aufaatasi ma sainia i le aso 16 Tesema 1966 i le Ofisa o Malo Aufaatasi i Niu Ioka.  
Na faamamaluina lenei maliliega i le aso 13 Mati, 1976 ina ua atoa le 35 o Malo ua avea 
ma Sui Auai o le Feagaiga. 
 
I suesuega ma iloiloga sa faatinoina pe ua agavaa Samoa e avea ma Sui Auai o lenei 
Feagaiga, na matauina ai, o le tele o vaega o le Feagaiga ua faamalieina ma ua i totonu o 
tulafono a Samoa.  Ua faamaonia ai foi le leai o ni teuteuga faaletulafono e manaomia 
ona fai i tulafono a Samoa ua i ai nei, ma ua faamalieina uma vaega o le Feagaiga ma ua 
maea ona soalaupule ma le Ofisa o le Loia Sili. 
 
O le sainia e Samoa o lenei Feagaiga, o le tolu ai lea o Feagaiga Faavaomalo e faatatau i 
Aia Tatau a Tagata Soifua ua avea ai Samoa ma Sui. 
 
 
 
 
 
 



3. Malaga i Amerika mo se Faaaliga ma Aoaoga tau Atiina Ae mo Tagata 
Tafafao Maimoa. 

 
Ua faamaonia e le Kapeneta le malaga a sui o le Pulega o Tagata Tafafao Maimoa i 
Amerika mo se Faaaliga ma Aoaoga tau Atiina Ae mo Tagata Tafafao Maimoa i 
Amerika, aso 9 – 15 o Fepuari, 2008. 
 
O le faaaliga e pei ona ta’ua, o lea faalauiloa ai atunuu o le Pasefika ma le Karipiane o ni 
taunuuga lelei mo turisi mai Amerika.  E faia lenei faaaliga i Long Beach, aso 9 – 10 
Fepuari, 2008. 
 
O le aoaoga o loo ta’ua, e faatatau i mataupu tau faalauiloa ma le maketi aua le maketiina 
o lenei itulagi o se taunuuga faamalieloto mo turisi mai le itu i Sisifo o le Iunaite Setete.  
O le tuanai ai o le faaaliga, o le a faia ai loa lenei aoaoga, aso 11 – 15 Fepuari, 2008. 
 

4. Malaga Afioga i le Palemia i Amerika ma Korea. 
 
Ua faamaonia e le Kapeneta le malaga a le Afioga i le Palemia, Susuga Tuilaepa Sailele 
Malielegaoi, mo le Fono Tatalo a le Malo o le Iunaite Setete atoa ma le malaga i Korea 
mo le Fono a Taitai mo le Filemu o le Lalolagi, aso 9 – 12 Fepuari, 2008. 
 
O le taimi muamua lenei ua faatoa talia ai e le Afioga i le Palemia ona valaaulia mo nei 
fono.  Ma o se avanoa lelei lenei e faatalatalanoa ai foi o nisi o mataupu taua i le va o 
Samoa ma le Malo o le Iunaite Setete. 
 
O le tulai mai o vevesi ma feeseeseaiga i le va o nisi o Malo o le lalolagi i lenei taimi, ua 
mo’omia ai lava le galulue faatasi o Taitai o le lalolagi i itu Faaupufai, Faalapotopotoga 
po o Tapuaiga foi  e saili ai ma faatino le filemu mo le lalolagi atoa.  Ma o le Fono a nei 
Taitai o loo usuia i Korea, o loo faaautū tonu lava i le sailia o le filemu mo le lalolagi 
vevesi i lenei taimi. 

